
Um leikskólann 

Leikskólinn Pálmholt (palmholt.is) stendur við Þingvallastræti, skólastjóri er Drífa 

Þórarinsdóttir. 

Þann 1. ágúst 2012 hóf nýr sameinaður skóli formlega starfsemi sína og er skólaárið 

2018-2019 sjöunda starfsár skólans. Pálmholt efra og neðra hús er sameinaður skóli 

Pálmholts gamla og Flúða. 

Akureyrarbær er rekstraraðili skólans. 

 

Tölulegar upplýsingar um börn 

Áætlaður fjöldi barna skólaárið 2018-2019 eru 118 börn, 66 drengir og 52 stúlkur. 

Flest börn eða 97 eru í 8-8,5 tíma vistun, 15 börn eru í 7-7,5 tíma vistun og 6 börn 

eru í 6-6,5 tíma vistun. Alls eru seldir um 952 dvalartímar á mánuði í skólanum. 

Fyrirsjáanlegt er að 8 drengir og 1 stúlka munu njóta sérkennslu á skólaárinu. 

Fjöldi barna sem eru tvítyngd í skólanum er þrettán. 

 

Starfsmannamál 

Starfsmenn Pálmholts næsta skólaár verða um 35 talsins í 29,33 stöðugildum. Þá eru 

sérkennslustöður ekki inni í þessari tölu.  

Heildarfjöldi stöðugilda er 29,33. 

Heildarfjöldi starfsmanna er um 35. 

Hlutfall fagmenntunar á deildum er um 66,6%. 

Símenntunaráætlun er að finna á heimasíðu skólans undir „áætlanir“. 

 

Faglegar áherslur 

Stefna og sýn Pálmholts byggir á Aðalnámskrá leikskóla og skólastefnu 

Akureyrarbæjar. Aðaláherslur Pálmholts og agastefna eru SMT-styðjandi skólafærni, 

umhverfismennt, lestrarhvetjandi umhverfi, stærðfræði, efling sjálfsmyndar og 

sjálfshjálpar barna. Einkunnarorð/sýn skólans eru GLEÐI – TRAUST – VIRÐING. 

 

 

 

 



Mat og umbætur 

Vilji til umbóta er mikill í Pálmholti og er því leitast við að hafa stöðugt innra mat í 

gangi allt árið um kring sem nýtt er til skólaþróunar. Kennarar eru með starfið í 

stöðugri endurskoðun og notast við matsblað á áhersluþáttum í starfi sem búið er að 

aðlaga starfsháttum skólans og flokka niður í námssviðin út frá Aðalnámskrá 2011. 

Skila þarf matsblöðunum til skólastjóra í desember og maí. Hver deild skilar að hausti 

starfsáætlun fyrir skólaárið og mati á hópastarfi er skilað til skólastjóra á vorin. 

Leikskólaráðgjafi frá Fræðslusviði kemur og leggur fyrir mat á starfi skólans bæði eftir 

óskum kennara eða skólastjórnenda eða að frumkvæði Fræðslusviðs. Lagðar eru 

fyrir spurningakannanir sem eru bæði innra og ytra mat. Kannanir eru lagðar fyrir 

foreldra og starfsfólk til að meta innra starf skólans og viðhorf þeirra til skólans og 

starfsins í skólanum. Út frá niðurstöðum úr þeim spurningakönnunum fer af stað 

umbótastarf til að bregðast við þeim ábendingum sem hægt er að verða við. 

Akureyrarbær og Skólapúlsinn leggja spurningakannanir fyrir bæði starfsfólk og 

foreldra annað hvert ár. Skráningar og vinna með niðurstöður þeirra í SMT-skólafærni 

er eitt af okkar matstækjum sem eru mikið notuð fyrir allt skólaárið. Að vori er lögð 

fyrir könnun til að meta notkun og upplifun af SMT-skólafærni fyrir starfsfólk skólans. 

Öryggisvörður, öryggistrúnaðarvörður og eldvarnarfulltrúar skólans sjá um mat á 

öryggismálum skólans allt árið um kring. 

Ytra mat er í höndum Fræðslusviðs, menntamálaráðuneytisins, slökkviliðsins, 

heilbrigðiseftirlitsins og Umhverfis- og mannvirkjasviðs Akureyrabæjar. 

 

Foreldrasamstarf 

Í Pálmholti er mikil áhersla lögð á gott samstarf við foreldra með það að markmiði að 

ná góðum trúnaði og trausti milli foreldra og kennara. Upplýsingaflæði og góð 

samskipti milli heimilis og skóla er ein af grunnforsendum þess að börnum líði vel. 

Samkvæmt lögum um leikskóla nr. 90 frá 2008 skal starfa foreldraráð við hvern 

leikskóla og skal það skipað þremur foreldrum að lágmarki. Kosning til foreldraráðs 

fer fram í september á hverju ári og er kosið til eins árs í senn. Skólastjóri situr fundi 

foreldraráðsins. Starfsreglur foreldraráðsins er að finna á heimasíðu skólans: 

palmholt.is undir „foreldraráð“. Foreldrafélag er einnig við skólann sem kosið er í 

árlega á aðalfundi félagsins að hausti. Gert er ráð fyrir að það sé að minnsta kosti 

einn fulltrúi foreldra frá hverri deild ásamt tengilið frá leikskólanum sem er 



aðstoðarskólastjóri. Foreldrafélagið er fjármagnað af félagsgjöldum foreldra til að 

styrkja innra starf skólans. Félagið stendur fyrir ýmsu s.s. að kaupa möppur handa 

hverju barni, taupoka undir blaut og óhrein föt, rútuferð að vori í sveitaferð og býður 

upp á danskennslu og/eða leiksýningu í skólanum svo eitthvað sé nefnt. Nánari 

upplýsingar um foreldrafélagið er einnig að finna á heimasíðu skólans. 

Foreldrafundir að vori eru sérstaklega hugsaðir fyrir foreldra nýrra barna og að hausti 

er aðalfundur foreldrafélagsins og kynningarfundir á hverri deild. Foreldraviðtöl eru að 

lágmarki tvisvar sinnum á vetri, að hausti og vori. Foreldrar eru alltaf velkomnir í 

skólann til að fylgjast með starfinu sem fram fer. Skipulagðar heimsóknir eru einnig 

s.s. foreldrakaffi í febrúar, ömmu- og afakaffi í nóvember, vorboð í maí þar sem 

foreldrum er sýnt brot af því sem börnin þeirra hafa verið að gera yfir veturinn og 

boðið uppá vöfflur og kaffi.  

 

Samstarf við grenndarsamfélag 

Ein af aðaláherslum Pálmholts er að hafa góð samskipti við grenndarsamfélagið og 

hefur þróunarstarf verið milli skólastiga í samstarfi við Lundarsel og Lundarskóla í 

nokkur ár. Náttúran í kringum skólann, ber þar að nefna Holtið sérstaklega sem er 

norðan við efra húsið, er mikið notuð dagsdaglega ásamt því að börnin fara oft í 

ævintýra- og vettvangsferðir sem tengir okkur við nærsamfélagið.  

Gott samstarf er við Fræðslusvið í sambandi við ráðgjöf af ýmsum toga t.d. 

sérkennslu-, rekstrarráðgjöf og ytra mat. Heilbrigðiseftirlitið kemur á tveggja ára fresti 

og gerir mat á því sem viðkemur heilbrigðismálum og aðbúnaði. Gott samstarf er við 

slökkvilið Akureyrar um úttekt á eldvarnarmálum skólans ásamt góðu samstarfi þeirra 

við elstu börn skólans um fræðslu á eldvörnum. 

Í skólanum er skipaður öryggistrúnaðarmaður, öryggisvörður og eldvarnarfulltrúar 

sem hafa það hlutverk að taka út og óska eftir að hlutir séu lagfærðir eftir þörfum með 

öryggi nemenda og starfsmanna í huga. 

 

Skóladagatal - dagskipulag 

Meðfylgjandi er skóladagatal fyrir skólaárið en það er einnig aðgengilegt á heimasíðu 

skólans: palmholt.is. Einnig er dagskipulag hverrar deildar aðgengilegt á 

heimasíðunni undir hverri deild. 


